
నుయ్యెల లూఁగును జెలులను

నెయ్యంబుగఁ బిలిచి యందు నెమ్మది తనరన్.

	క.	
వింతఁగ మోదుగపూల వ

సంతము చేయించి చెలులు సంతస మందన్

దంతపుఁజిమ్మనగ్రోవులఁ

బంతంబులఁ జిమ్మి చిమ్మి పకపక నవ్వున్.

	క.	
తెప్పున నేలను రాలిన

పుప్పొడి చేనంది మించి పొలఁతులపై

లొప్పఁగఁ జల్లుచు సుద్దులు

చెప్పుచుఁ గమలాకరంబు చేరుచు వేడ్కన్.

	తే.	
చెలఁగుచును విప్రవనితల చెలులతోడ

వేఁడుకలు మీఱఁగా జలక్రీడఁ గొంత

తడవు సల్పుచుఁ దీరంబుఁ గడక చేరఁ

దడిసిస శరీరమెల్లను దడయ కపుడు.

	సీ.	
తరుణికి మృదులవస్త్రంబుతోఁ దడి యొత్తి

        పట్టుపావడ మొలఁ గట్టె నొకతె

చలువగు వలిపెపుసరిగదువ్వలువ నా

        పట్టుపావడమీఁదఁ గట్టె నొకతె

మొలనూలు నొడ్డాణమును దనుమధ్యము

        నం దుంచె నొకతె మఱందముగను

జిలిబిలితళుకొత్తు చెంగావిఱవికను

        బొందుగ నమరించెఁ బొలఁతి యొకతె



	 







	తే.	
భాసురం బగు నూతనాభరణములను

బొసఁగ నంగాంగములయందుఁ బొందుగాను

